
ВОСТРАСМАКАВЫЯ КУЛЬТУРЫ 

Ў ЛАНДШАФТНЫМ БУДАЎНІЦТВЕ 

Вострасмакавыя культуры вядомы са старажытных часоў. Яны 

шырока выкарыстоўваюцца ў розных галінах эканомікі: харчовай 

прамысловасці, традыцыйнай і народнай медыцыне, парфюмерыі і 

касметалогіі і г. д. Перспектыўным накірункам выкарыстання вост-

расмакавых культур з’яўляецца іх прымяненне ў ландшафтным бу-

даўніцтве [1]. 

Раслінам належыць важная роля ў фарміраваніі бяспечнага 

асяроддзя для жыцця чалавека. Экалагічная стабілізацыя і паляпшэнне 

ўмоў жыцця насельніцтва немагчыма без дапамогі раслін [2, 3]. 

Раслінная эстэтатэрапія, неад’емнай часцінкай якой з’яўляецца 

кветкатэрапія – адно з новых накірункаў у медыцыне, калі расліны 

надаюць чалавеку асалоду. Афарбоўка сцяблін і каранёў, лістоты, кве-

так і пладоў, яе адценкі, кантрасты і гармонія, формы раслін вы-

клікаюць у чалавека шэраг пазітыўных эмоцый: захапленне, узбудж-

энне, расслабленне, пакой і г. д. Эстэтычная роля раслін ярка вызнача-

ецца пры ўпрыгожванні плошчаў, паркаў, сквераў, алей, вуліц, скры-

жаванняў, хатніх тэрыторый. 

Падбор асартыменту раслін для фітакампазіцый вызначаецца 

тыпам пасадак, дэкаратыўнымі ўласцівасцямі раслін, адпаведнасцю 

біялогіі раслін ўмовам вырошчвання. Элементы фітакампазіцый 

ацэньваюцца з эстэтычнага пункту погляду (афарбоўка, будова, форма 

і канфігурацыя) на аснове прынцыпаў гармоніі, рытму, выразнасці, 

прапарцыянальнасці і іншых, якія выпрацаваны чалавекам цягам часу. 

Для кожнай канкрэтнай тэрыторыі неабходна стварэнне 

арыгінальнага фітакампазіцыйнага стылю, у якім рэгіянальныя 

асаблівасці прыроды гарманічна спалучаліся б з гарадской архітэкту-

рай. 

Вострасмакавыя культуры, сярод якіх сустракаюцца аднагадо-

выя і шматгадовыя культуры, кветкавыя расліны і хмызнякі, 

з’яўляюцца добрым падмуркам для стварэння адмысловых фітакам-

пазіцый. Акрамя эстэтычнасці, вострасмакавыя культуры валодаюць 

эфектам ароматэрапіі, маюць спецыфічны водар і вызначаныя анты-

бактэрыяльныя ўласцівасці, што карысна не толькі дарослым, але і 

дзецям [4–11]. 

Яшчэ адным з накірункаў выкарыстання вострасмакавых раслін, 

большасць з якіх маюць вызначаныя лекавыя ўласцівасці, з’яўляецца 

іх уключэнне ў склад “аптэкарскіх агародаў”, дзе расліны размяшча-

юцца з улікам сістэматычнага (таксанамічнага), фармацэўтычна-

тэрапеўтычнага, батаніка-геаграфічнага, цэнатычнага, хімічнага, мар-

фалагічнага ці дэкаратыўнага прынцыпаў [12–14]. 

Выкарыстанне вострасмакавых культур у ландшафтным бу-

даўніцтве немагчыма без стварэння айчынных сартоў, якія вызначаны 

для вырошчвання ў канкрэтных глебава-кліматычных умовах Рэспуб-

лікі Беларусь. За апошнія гады ў УА “Беларуская дзяржаўная сельска-

гаспадарчая акадэмія” створаны з уключэннем у Дзяржаўны рэестр 

сартоў сельскагаспадарчых раслін цэлы шэраг сартоў вострасмакавых 

культур, сярод якіх у ландшафтым будаўніцтве могуць быць выкары-

станы перш-наперш: цыбуля духмяная (Allium odorum L.) Водар, ісоп 

лекавы (Hyssopus officinalis L.) Завея, мацярдушка звычайная (Origa-

num vulgare L.) Завіруха і Аксаміт, герань буйнакарэнішчавая (Gerani-

um macrorrhizum L.) Танюша, рута духмяная (Ruta graveolens L.) 

Смаляніца [15–17]. 

